
თ ა მ ა ზ   ჭ ი ლ ა ძ ე
დაკრძალვა სახელმწიფოს  ხარჯით

კომედია

პ ე რ ს ო ნ ა ჟ ე ბ ი :

1.თამუნა
2გიგა
3.ზალიკო
4. ავთო - სახანძრო რაზმის უფროსი

5.კატო

6. ექვთიმე

გიგას აგარაკი. მოჩანს აივნიანი სახლის პატარა, უმოაჯირო კიბე, ხე, ხის ძირას მაგიდა და რამდენიმე სკამი.
 ეზოში შემორბის გიგა, დახვეული თოკი უჭირავს. სკამზე ჩამოჯდება. რაღაცას ბუტბუტებს. თანდათანობით მისი სიტყვები ჩვენთვისაც გასაგები ხდება.

გ -მე ამის გამკეთებელი ვარ? გაგიჟდი? კიდევ კარგი, ჩამეძინა! არადა, არ არიან მოსაკლავები? /ხელს სახლისკენ იშვერს/ სძინავთ! არა, არა, არა-მეთქი, თავიდან ნუ გადაირევი. მაგას სჯობს, მე მოვიკლა თავი. კი, ნამდვილად ასე აჯობებს. მერე ნახეთ, რა დღეში ჩავარდება თამუნა! მაგრამ ვერ მივართვით, გვიან იქნება, გვიან! ყველაფერს კი მიხვდება, ჭკვიანია,იკივლებს,მაგრამ რას იკივლებს...მკვდარს ხომ ვერ გამაცოცხლებს! დროზე უნდა გაფრთხილება ქმარს, დროზე! ღმერთო, ხომ ვცხოვრობდით ტკბილად, ნორმალურად.ეს სიტყვა უყვარდა ძალიან,როგორა ხარ, თამუნა, ვკითხავდი, ნორმალურადო. დილით,მძინარეს ყურში ჩავჩურჩულებდი, ფრთხილად, მორიდებით: ყიყლიყო, ყიყლიყო-მეთქი. ასე ვაღვიძებდი.ბუზღუნ-ბუზღუნით წამოდგებოდა. მე კი ისევ ძილს შევიბრუნებდი, სად მეჩქარებოდა, სამსახური არ მაწუხებდა და არაფერი. ბედნიერი ვიყავი. ნამდვილი ოჯახური ბედნიერება  გემრიელი ძილია, მეტი არაფერი. ჩემი ხელით   ჩავდგი ეს სკამი, ეს მაგიდა და ა, ბატონო,თურმე ჩემი ეშაფოტი დამიდგამს. ძალიანაც კარგი.რას ერჩი, წინასწარ დამიჭერია თადარიგი - შევხტები ახლა ამ მაგიდაზე და ჩამოვეკიდები  აგე, იმ ტოტზე, საგანგებოდაა თითქოს გადმოშვერილი. დილით გამოვა და დამინახავს ჩამოკონწიალებულს.
მაგიდაზე შეხტება.მერე ყველაფერს ისე აკეთებს, როგორც ამბობს

· ამ თოკს ტოტზე გამოვაბამ, არა. ჯერ ყულფს გავაკეთებ.როგორ გაუჩახჩახებიათ აქაურობა! რა ხდება, ნეტა? აი, ასე. აი, რად მინდოდა თურმე თოკი,ბავშვს მივეხმარები-მეთქი და ვიყიდე.თურმე ანგელოზისგან მიყიდია, ანგელოზი ყოფილა ის ბიჭი, ანგელოზი! ახლა მთავარია, არ წახდე,გიგა,მოღალატეებში მაინც აღარ გეცხოვრება. წადი, გაეცალე შენით, შენ თვითონ. არავის აღარ უყვარხარ. ღირს კი აქ დარჩენა? ერთი ნაბიჯი და დამთავრდება წამში. გაგიჟდება თამუნა, გაგიჟდეს, ჩემი გაგიჟება არაფერია? აბა, გიგა, ყოჩაღად, დახუჭე თვალი და ერთი... ორი...ორნახევარი...
პ ა უ ზ ა

- რას უცდი?

პ ა უ ზ ა
- / ყივის / - ყიყლიყოო!
პ ა უ ზ ა 

- / უფრო ხმამაღლა /- ყიყლიყოო! 
/ კიბეზე ჩამორბიან თამუნა და ზალიკო. ცოტახნის მერე გამოჩნდებიან მეზობლები -კატო და ექვთიმე /

კ - რა ხდება, რა ამბავია?!
ე - მთვრალია, ეტყობა, ვიღაცა! აიღო აქაურობა!

კ - ყიყლიყოო!

ე - ხულიგანი იქნება.

კ - აღარაა საშველი, ბატონო!

ზ - თამუნა, მომკალი, ეგ თუ გიგა არ იყოს!

თ- ვეღარ შევიკარი ეს ოხერი ხალათი. დამიდუნდა ხელები. ო, ეს თუ გიგაა! ო, ეს თუ ჩემი ქმარია! დამაცადოს მაგან! ოოო! ოოო!

კ - უპატრონოსავით კი ყივის, ვინცაა!

თ- რატომაა ვითომ უპატრონო?

/ახლოს მიდის/

- კი, გიგა ყოფილა! რა დაგემართა, ბიჭო, გაგიჟდი?

გ - გაგაღვიძეთ, არა?

თ - რა გაყივლებს-მეთქი, გეკითხები?

გ - /ყივის/ - ყიყლიყოო!

ზ- შენ რა, ვითომ მამალი ხარ? განდიდების მანიაც დაგვირტყავს! მაგიდაზე რამ შეგახტუნა, შე ქათმის გრიპს გადარჩენილო?
გ- ყიყლიყოო! გამაჩუმეთ, ხალხო, გამაჩუმეთ!

ზ- დაიცა, ახლავე გაგაჩუმებ!

/ მაგიდაზე შეხტება /

- აუ, ამას რა უქნია, კაცო!

თ- რა იყო, რა?

ზ-( გიგას/ - თავს იკლავდი, შე იდიოტო? აბა, ჩაიწი ცოტა. ნუ გეშინია, ახლავე გიშველი. აჰა, ნაშველი ხარ! ეგ ყულფი გქონდეს, გალსტუხივით. გიხდება. ვინ იკლავს ახლა თავს?

/ ჩამოხტება მაგიდიდან /

თ- უზრდელის მეტი!

გ- თავის მოკვლა უზრდელობაა? მართლა გამაგიჟებს ეს ხალხი. კი, იდიოტი ვარ ნამდვილად.

თ- მიხვდი ბოლოს და ბოლოს?

კ - ჩვენც გაგვაგებინეთ, რა ხდება, რა ამბავია, ვინ არის ეს კაცი?
თ- არაფერი არ ხდება, ქალბატონო, არაფერი. ქმარი დაგვადგა მოულოდნელად თავზე მე და ჩემს სტუმარს. მეტი არაფერი.

კ - მერე, დაგხოცათ?

თ- აჰ, არა, არა!

კ - რაღას უცდის?

გ -თამუნა,ვის ელაპარაკები?

თ- ამათი მაინც შეგრცხვეს! დავაფეთეთ მეზობლები.

გ- როდის მერე გახდნენ ეგენი ჩვენი მეზობლები? რაღაც არ მახსოვს?

თ- დრამატურგის აგარაკი იყიდეს. ქალბატონი კატოა და ბატონი ექვთიმე.

გ- / ყივის / - ყიყლიყო!

თ- აი, კიდევ!

ზ- მართლა იკლავდი, ბიჭო, თავს?

თ - შენ გაჩუმდი. მაცალე ქმართან ლაპარაკი!

გ - გახსოვს, ქმარი რომ გყავს?

თ- კარგი, გვეყოფა. საკმარისია. მოვუხადოთ მეზობლებს ბოდიში და შევიდეთ შინ, იქ ვილაპარაკოთ.

გ- არა, არ წამოვალ / მეზობლებს / უკაცრავად, ბატონებო, ძილი დაგიფრთხეთ.

კ - / სიცილით / - ყიყლიყოო!
ე - ყიყლიყოს ვჩივით?!

თ- რას ჰქვია, არ წამოხვალ! აქ დგომა და ყიყლიყოს ძახილი გირჩევნია, ვითომ? კი, ბატონო, შენი ნებაა, ოღონდ, გამაგებინე, ბოლოს და ბოლოს, რა გინდა ამ ყიყლიყოთი თქვა?

გ- ნუთუ მართლა აღარაფერი გახსოვს, ყველაფერი დაგავიწყდა?

თ- მაინც, რა უნდა მახსოვდეს?

გ- არც ის გახსოვს, როგორ გაღვიძებდი?

თ- / გაანჩხლებული /   - გეყოფა-მეთქი! ჩამოდი ახლავე ძირს!

გ- ხომ გითხარით, არ ჩამოვალ-მეთქი. ვთქვი და დავამთავრე!

თ- შენ ახლა რომელი საათი გგონია?

გ- რა ვიცი, ორია, ალბათ.

თ- ორი კი არა, სამი ხდება, სამი!

გ- კარგი, კაცო! ამდენხანს მეძინა?

თ- რა თქვი? გეძინა? 

გ- / არ პასუხობს / - აბა, ჩვენებურად, მართლაც, ორი ყოფილა!..

თ _შენ გეკითხები!
გ- / არ პასუხობს, თავისას განაგრძობს / - ჩვენი დრო, ჩემო თამუნა, ერთი საათით უკან რჩება, ფეხს ითრევს, მოსწონს, არ ეთმობა აქაურობა, პლანეტა თავისთვის მიდის, ჩვენ უკან მივჩანჩალებთ.

ზ- აუ, შეუბერა მისებურად!

გ- ოო, ზალიკოს ვახლავარ!

ზ- ვითომ  ახლა დამინახე?

გ- მოჩვენება მეგონე - ამ დროს აქ როგორ წარმოგიდგენდი!

თ- მოჩვენება კი არა, ნამდვილად ზალიკოა, საღამოს ამოვიდა, გიცადა, გიცადა...

გ- დღეს რომ არ ამოვიდოდი, არ იცოდი?

თ- მე კი, მაგრამ მაგან ხომ არ იცოდა?

გ- ვერ უთხარი?

თ- სტუმარს ხომ არ გავაგდებდი? თანაც, შენს მეგობარს. ღამით სიარულს ვერიდებიო. დავტოვე. ღვთის წყალობით, ადგილი ბევრი გვაქვს.

ზ- ვერც შინ დავრეკე, იკლავს სოფო ალბათ თავს!

გ- რა, ტელეფონი არ მუშაობს?

ზ- მობილურიც არ წამომიღია!

გ- თამუნას ვერ თხოვე?

თ- მობილური არ გამაგონოო, შენ არ მითხარი? ხომ დაგვჭირდა?

გ- რისთვის დაგვჭირდა, ზალიკოს რომ დაერეკა სოფოსთვის, ნუ შეგეშინდება, ამაღამ თამუნასთან დავრჩებიო? თბილისში ჩემი ტელეფონი, მაგალითად, მუშაობს!

თ- მერე, შე კარგო ადამიანო, ვერ დამირეკე, მოვდივარო, ხალხის სამასხარაოდ რომ გამხადე! ამას ვერ გაპატიებ, ვერა!

გ- აკი ტელეფონი არ მუშაობსო?

თ- მარტო გარედან ირეკება.

გ- ასეა ზუსტად ჩემი ტელეფონიც.

თ- ეგ თოკი ასე კოხტად რომ შეგიბამს ყელზე, სად იშოვე?

გ- ძროხას მოვხსენი,აშვებულიყო და მძინარეს თავზე დამდგომოდა. ამ სიგრძე ენა ჰქონდა - ა! სახე ამილოკა.

ე - ძაღლი ყოფილა!

გ - ძროხა იყო-მეთქი, ძროხა!
ე- დარწმუნებული ხართ?

გ- როგორ, ძროხასა და ძაღლს ვერ ვარჩევ? რქიანი ძაღლი გინახავთ სადმე?

კ - ყმაწვილო, მარტო ძროხაა რქიანი?

გ- მაგით რის თქმა გინდათ, ქალბატონო?

თ- მოიხედე აქეთ! ძილში ტიროდი ალბათ, შე უბედურო. ცრემლია მარილიანი. თოკი რატომ მოხსენი?

გ- მე თვითონ მიკვირს. ეტყობა, გულმა მიგრძნო, დაგჭირდებაო. 

თ- ღმერთო ჩემო, მომადგა ყელზე თოკშებმული, მართლაც, აშვებულ ძროხასავით. ჭკუა მოეკითხება ახლა ამას?
გ- ამხელა ენა ჰქონდა - ა! მერე პატრონი გამოუჩნდა, ათი წლის ანგელოზი. ხუთ ლარს ფეხი არ მოუცვალა.

ზ- ძროხას, კაცო?

გ- არა, თოკს.

თ- თოკი რად გინდოდა?

გ- ხომ გითხარი!

თ- რა მითხარი, რა?

გ- არ ვიცი-მეთქი. მართლა არ ვიცი, ღმერთმანი. ანგელოზის თვალები ჰქონდა იმ ბიჭს.

ზ- ხულიგანი ყოფილა.

გ- ვითომ რატომ?

ზ- ფრთები ჰქონდა?

გ- ფრთები რატომ უნდა ჰქონოდა?

ზ- ხოდა, ხულიგანი ყოფილა, მაგათა აქვთ კრიალა, ანგელოზური თვალები.

თ- ასეთი ამოთხვრილი პერანგით რომ დადიხარ, რა ჩამოისხი, რა ჭამე ასეთი?

გ- სხვათაშორის, მეც ახლა შევამჩნიე, გაგიჩახჩახებიათ აქაურობა. არ მითხრათ, შენ გელოდებითო. ჭამით რა უნდა მეჭამა, არაფერი.
თ- აბა, რა არის ეს, რა გარეცხავს ამას?

გ- ფუნა!

თ- ფუნა?

გ- ფუნაში ვწოლივარ თურმე და არ კი ვიცოდი.

თ- გეძინა შენთვის, გემრიელად, ფუნაში!

გ- სულ ფუნაში არ ვწევართ?
ზ- შემახედე! ძროხას უჭამია ნამეტანი ბევრი.

კ - კი ყოფილა დასაბმელი.

თ- შენ კი თოკი მოხსენი, უსირცხვილო!

ზ- იქნებ ჩეჩმაში მიდიოდა...

გ- ვინ, ძროხა?

თ- ხო, ძროხა, ძროხა! შენ არა თქვი, ძროხა იყოო?

გ- ეჰ, რას იზამ, მეტის ღირსი ვარ, ყველაფერი ჩვენი ბრალია, რაც დაგვემართა, ახია ჩვენზე.

კ - რა დაგვემართა, ჩემო ბატონო, მაინც ასეთი?

ე - ყველას რომ გვადანაშაულებ!

გ- ყველაფერი, ყველაფერი, რასაც ხედავთ, ყველაფერი დაგვემართა.

თ- ვერ ატყობ, ბავშვივით რომ ლაპარაკობ,გიგა? მიტინგზე ხომ არა ვართ. ჩამოდი მაქედან და გვითხარი ადამიანურად, რატომ იწექი ფუნაში?

გ- ბავშვი რომ ვიყო, რა მიჭირდა!

თ- რას იზამდი მაინც?

გ- თოკებს გავყიდდი. ძალიან პერსპექტიული საქონელია, გული მიგრძნობს. ჩემისთანა  ბედნიერებით სავსეა ქვეყანა. 
თ- ხო, ხო, ხო, არ დაგვხოცა სიცილით!

გ- მაგრამ სადღაა ბავშობა, წავიდა და გაფრინდა!

ზ- / სიმღერით / - ”თვალიც ვერ მივატანე”!

გ- კი, მეც მაგას ვამბობ. სათვალით ბავშობას როგორ დაინახავ! სად წავიდა, სად? რაღაც ხომ უნდა იყოს ამ ქვეყნად კარგი!

თ- ეჰ, ფული იყოს თორემ ...

გ- ფული გაკლია, ხომ?

თ- ქალს ფული ყოველთვის აკლია. ქვეყანას გლეჯენ, ჩვენ კი მობილური ტელეფონიც ვერ გვიყიდია. ეს აგარაკი გვაქვს მამაშენის დანატოვარი და ამას შევცქერით, ესღა დაგვრჩა გაუყიდავი. ეს არის, რომ გრილა, ღამით საბანი მახურავს.

გ- ზალიკო, მართლა ახურავს საბანი?

თ- ზალიკომ რა იცის, მე საბანი მახურავს თუ არა?

გ- იქნებ მატყუებ, არ ვიღელვო, არ ვინერვიულო. მოკლედ, ზალიკო,,  უყურე, ძილში არ გადაიხადოს, შენ გაბარებ, როგორც ჩემს უახლოეს მეგობარს!

თ- კარგი, კარგი, გვეყოფა მასხრობა, დავიძინოთ. ეს ხალხიც შევაწუხეთ.

კ - პირიქით, გენაცვალე, პირიქით. მე მიყვარს ცოლ-ქმრის ჩხუბის ყურება.
გ- ჩვენ არ ვჩხუბობთ, ქალბატონო!

კ - რა დაგიმალოთ და მეც ეს მიკვირს სწორედ, ბატონო!

ე - ვიფიქრე, დახოცავენ-მეთქი ერთმანეთს, პატრულს გამოვიძახებ-მეთქი, ან სასწრაფოს, შენც არ მომიკვდე, დგანან და ლაპარაკობენ!

ზ- აქ სანამ ამოვიდოდი, ჩამოვიღე ტელეფონი, ვერაფრით დაგიკავშირდი. 

გ- კი, გარედან არ ირეკება.

თ- აკი შინიდან არ ირეკებაო?

გ- ასე ვთქვი? ვეღარ ვარჩევ, რომელია გარედან და რომელი - შინიდან. ამერია ყველაფერი.

ზ- მერე ვიფიქრე, ჯანდაბას, ავალ-მეთქი. აქ მეგონე. შენ აქ ამოსვლა ადვილი გგონია? სოფომ ჩამისხა ბენზინი, ჩემმა პრივატიზირებულმა ცოლმა.

გ- ო, სოფო მაგარია!

ზ- რა ქნას, ჩალიჩობს რაღაცას.

გ- კი, ასეა, კი არ ვცხოვრობთ, ვჩალიჩობთ.

ზ- ის გვინახავს ყველას. ბიჭი ამერიკაში გვყავს, გოგო გერმანიაშია.
გ- რატომ?

ზ- რა ვიცი... ყველა ასე არაა? მოკლედ, სოფოს შესანახი გავხდი.

გ- პარლამენტში ვერ შეხვედი?

ზ- თავის დროზე არ გამახსენდა, მერე გვიან იყო უკვე. მოკლედ, დიდხანს გელოდი. მე და თამუნამ ერთი-ორი ხელი ”დურაჩკაც” ვითამაშეთ. მერე დაგვიღამდა. თამუნამ დარჩიო, სხვა ხომ არა ხარო და მეც დავრჩი. რომ არ ამოსულიყავი, ძალიან მეწყინებოდა.

გ- დროზე რომ ამოვსულიყავი, ”დურაჩკას” ვითამაშებდით, არა?

ზ- რა, სამს არ გითამაშნია ”დურაჩკა”?

გ- როგორ არა, ჩემო ზალიკო, სამს კი არა, მთელი ქვეყანა ”დურაჩკას” არ ეთამაშება ერთმანეთს? დამიგდე ყური - რამდენჯერ დაურეკავს შენს ცოლს, სოფოს, მარტო ვარ, ბიჭი, ანუ შენ, დილამდე არ მოვაო, მაგრამ კი არ გავარდნილვარ, შენსავით ”დურაჩკა” კი არ მითამაშია სოფოსთან!

 ზ- სოფო მაგას არ გეტყოდა, უგონებ რაღაცას!

თ- ჩემო ზალიკო, სოფოს ნუ დაუფიცებ!
ზ- ნუ შემშალეთ ახლა, როგორ თუ ნუ დავუფიცებ?!

თ-გიგა, ტელეფონი გარედან არ ირეკებაო, არ თქვი?

გ- კი, ნამდვილად ასეა. ეს თუ ტელეფონია და რა ვუთხარი მაგათ.
თ- მაშ, სოფომ როგორ დაგირეკა?
ზ- ეგ კი მჯერა, სოფოს თუ დაჭირდა, კედელში გავა!

გ- სოფო ხომ იცი!

თ- როგორ არ ვიცი!

გ- სხვათაშორის, დღესაც დამირეკა!

თ- რაო?

გ- ზალიკო წყნეთში წავიდაო!

თ- მერე?

გ- რა მერე, მეტი რაღა მერეა!

თ- შენ ის მითხარი, რომელ საათზე დაგირეკა, თუ გახსოვს?

გ- ალბათ ათზე. კი, ათი  იყო ნამდვილად.

თ- და შენც გამოვარდი, არა?

გ- რა გამაჩერებდა?

თ- გიჟივით?

გ- გიჟივით არ მითქვამს!

თ- მერე, სადა ხარ აქამდე? აქ ამოსვლას ჰა ჰა ნახევარი საათი უნდა. სავსეა ტაქსები. ავტობუსები. დაიცა, დაიცა, რა თქვი, მეძინაო? სად გეძინა მაინც, სად დაგადგა ძროხა თავზე?
გ- სახანძრო რაზმის ეზოში.

ზ- სად, კაცო?

თ- ზალიკო, ხომ გითხარი, დაგვაცადე ცოლ-ქმარს ლაპარაკი-მეთქი.

ზ- კი, ბატონო ... რა ვიცი, სოფოო, ესაო ისაო ...

თ- ხოდა, გაჩუმდი!

გ- აქ, სოფელში ...

თ- გაიმეორე, რა თქვი?

გ- შეიძლება მკვდარიც კი ვეგონე ხალხს.

თ- ღმერთო ჩემო!

გ- ჩამავლო ოთხმა მეხანძრემ ხელი და გამომაბრძანეს გარეთ.

კ - ქალბატონო, თქვენი ქმარი მეხანძრეა?

თ- არა, მწერალია.

კ - აბა, დიდი პატივი უციათ. მაგას ჰქვია სწორედ დაკრძალვა სახელმწიფოს ხარჯით. ეს დიდი ბედნიერებაა! ჩვენ განცხადებას განცხადებაზე ვწერთ მინისტრის სახელზე, ექვთიმე გვინდა ასე დავკრძალოთ. მთელი ცხოვრება თანამშრომელი იყო, არ ეკუთვნის?

თ- კი მაგრამ, ქალბატონო კატო, ბატონი ექვთიმე აგერ არ დგას?

კ - რიგს ვიჭერთ. იცით, რამდენია მსურველი? ამდენი თანამშრომელი თუ იყო, არ ვიცოდით.

გ- ეგ როგორ არ იცოდით, ქალბატონო, არ გეკადრებათ!

თ- მოიხედე აქეთ! პირდაპირ სახლში რატომ არ მოხვედი, რას უცდიდი?

გ- ფეხები წამერთვა ... რა ვიცი ... 

თ- შეგეშინდა, შე ლაჩარო, შენა?

გ- მე უნდა შემშინებოდა თუ ...

თ- თქვი, დაამთავრე!

გ- ყველაფერი აირია ამ ქვეყანაზე!

თ- ჩვენ რატომ უნდა შეგვშინებოდა, რატომ იფიქრე?

გ- რა ვიცი...
თ- აი, ხომ ხედავ, ა რ იცი! არ იცი და მაინც ამბობ!

გ- ავტობუსიდან სახლამდე არმოსული  ჩამოვედი. სახანძროს ეზოში შევედი.ბალახში ჩავჯექი, რაღაცნაირად ტკბილი და გრილი ბალახი იყო, აი, შენ რომ ლოგინს მიშლი.ისეთი. მოდი, მოვიფიქრებ, როგორ მოვიქცე-მეთქი.

თ- აქ რა ამბავიც დაგხვდებოდა,უკვე იცოდი?

გ- სოფომ ისეთი ხმით მითხრა,ბიჭი თქვენთან აპირებდა სტუმრობასო, რომ მაგას რაღა ცოდნა უნდოდა! ისე ჩამძინებოდა, არც გამიგია.ეტყობა ნერვიულობისგან.
თ- ნერვიულობისგან უძილობა გამიგია, ბატონო, ეგ რაღაც ახალია, ხომ იცი!

ზ- ახლა უკუღმაა ყველაფერი.

თ- შენ გაჩუმდი! ( ფეხს დაუბაკუნებს).

ზ- კი, ბატონო...

გ- მოკლედ, გავიღვიძე თუ არა...

თ- თ უ  გაგაღვიძეს?

გ- როგორც იყო.გეგმაც მზად მქონდა. კიდევ კარგი, რომ არ ვიჩქარე, ცხელ გულზე ვინ იცის, რა საშინელებას ჩავიდენდი.

თ- ანუ ვაშლი დაგეცა  თავზე, არა?

გ- არ ვიცი, ვაშლი იყო თუ რა...მართლა, ამ გახსენებაზე - შეჭამა თუ არა ის ვაშლი ნიუტონმა?

თ- ახლა ეგ მადარდე!

გ- გადავწვავ- მეთქი იქაურობას!

თ- აჰ!

გ- აბაა!

თ- ცხელ გულზე მეტი რაღა უნდა გექნა, მკლავდი, ბიჭო?

ზ- რაო, რაო სოფომ, დაწვი ჩემი ქმარი ჯორდანო ბრუნოსავითო?

გ- ჯორდანო ბრუნო არ უხსენებია.

თ- სოფოს ჯორდანო ბრუნო არც გაუგია ალბათ.

ზ- კარგი რა,  თამუნა, შეეშვი იმ საცოდავს! შენ კი,ძმაო,მომისმინე, რას გეტყვი, ხომ იცი, როგორ მიყვარხარ, არ მეგონა, ასეთი ბნელი თუ იყავი. ვინ კლავს ახლა ამის გულისთვის ცოლს, რაღა დროს ეგ არი!

გ- ეტყობა, სოფო დღეს ამიტომაც არის ცოცხალი! თამუნა, რა გატირებს?

თ- როგორ გამწირე,შე მოღალატევ, შენა!

გ- მე ვარ მოღალატე?

თ- წამოდი, ზალიკო, წამოდი,ხომ ხედავ, როგორი ბარბაროსია, ველური,ეგ თავს არ დაიჩაგრავს.
გ- ხო, წადით, წადით!

კ - მეზობელო, სად მიდიხარ, რომ მიდიხარ,მოიხედეთ აქეთ!

თ- ქალბატონო, სად მივდივარ და ჩენს სახლში, აბა, აქ ხომ არ გავათენებთ!

კ - კეთილი და პატიოსანი, მაგრამ ამას ჩვენ გვიტოვებთ, ასე უნდა იყოს შესკუპებული ქანდარაზე, მამალივით? ყიყლიყოს აქ ტოვებთ?

ზ- ქალბატონო,ეს მაგის ეზოა და,რასაც უნდა, იმას  დაიყივლებს.მოგეხსენებათ, მამლის ყივილზე ცენზურა არ არსებობს ჯერ.

კ - მამალია ვითომ  ეს?

ზ- ეგ სხვა საკითხია,ამას ასე უცებ ვერ დავადგენთ.მამალივით კი ყივის, მაგრამ კანონი არ ირღვევა. უფლება აქვს და ყივის  /საჩვენებელ თითს შემართავს/ დემოკრატია!
კ - დავუშვათ, აქვს უფლება, ჩვენ თუ გვაქვს მაგის ნერვები, ამას აღარ კითხულობთ?

ზ- სხვათაშორის, მაგიდაც მაგისია,გინდა შეხტება ზედ და გინდა ჩამოხტება.

კ - მერე ახტი-ჩამოხტია დემოკრატია? ახია თქვენზე, ახი!

თ- მაშინ თქვენ მითხარით, როგორ მოვიქცე, აი, თქვენ, ქალბატონო კატო,მირჩიეთ,რა ვქნა?

კ - რა ვქნათ და ვუშველოთ ამ ადამიანს!

თ- ამას საშველი რა სჭირს?

კ - კაცი რომ მამალივით დაიყივლებს, არ არის ვითომ საშველი?

- არ მომყვება და რა ვქნა, ასე მირჩევნიაო!

კ - ჩვენ ჩვენი ვცადოთ, ხელს ნუ ჩავიქნევნთ.

თ- მიბრძანეთ-მეთქი, ქალბატონო, როგორ მოვიქცე, ხომ ხედავთ, არ მიჯერებს!

კ - შენ, ჭირიმე, ცოლი ხარ, შენთვის ქმრის მიტოვება ადვილია, შეიძლება ითქვას, ნორმალურიც კია, გარკვეული თვალსაზრისით, პირველი შემთხვევა ხომ არ იქნება, ბოლოს და ბოლოს? ჩვენ კი, ანუ მეზობლებს,ამის უფლება არა გვაქვს.

ე - ხოდა, ვუშველოთ ერთად, ჩვენებურად, ძველებურად!

გ- / შემკრთალი / - რას მიპირებთ, რა გინდათ ჩემგან?

ზ- ხომ ყიოდი,ძმაო, თუ მომეჩვენა? ჰა? იქნებ მართლაც მომეჩვენა?

გ- შენ გგონია, მინდოდა? ნერვები, ნერვები! ვერ მოვკუმე ეს ოხერი პირი ვერაფრით!
თ- ჩემს მოკვლას ხომ აპირებდი, არ თქვა, არაო, მეწყინება.

გ- /ჩუმად/- კი, ვაპირებდი...

თ- ზალიკოსიც!
გ- მაგის უფრო!

თ- მერე,შე კარგო ადამიანო, თუ გაგიგია სადმე, ყური მაინც თუ მოგიკრავს, მოსაკლავად მოვარდნილ ქმარს ცოლი ეხვეწებოდეს, შინ შემობრძანდიო, გაგიგია?

გ- მეც მაგას არ ვამბობ, რაღაც უბედურება მჭირსო?! ვერ გავაგებინე ამ ხალხს /ყივის/ ყიყლიყოოო!!!
ზ- მოკლედ, ერთობი, ხასიათს ისწორებ, არა?
გ- რა ვქნა, ვეღარ ვჩუმდები! ვეღარ!

ე - ხოდა, ამხანაგო ირაკლი, ჩვენც როგორმე უნდა გიშველოთ!

კ - მთავარია, მაგიდიდან ჩამოვიყვანოთ! თავსაც ისულელებს და ჩვენც გვასულელებს.

ე - კი, ეტყობა, რაც ზევითაა, იმდენი მიწაშია!

გ- მიწაში რა მინდა, ხალხო, რა?

ზ- ნუ გეშინია, შე ჯიბგირო, ერთი წამის საქმეა!

გ- ვაიმე, ესენი მართლა მიპირებენ რაღაცას!

დამანებეთ თავი, რა გინდათ ჩემგან, მომეშვით!

კ - ტოტს არის ჩაფრენილი, უნდა გავაშვებინოთ როგორმე.

ზ- ჩამო, ბიჭო, გეხვეწები. არ ამომიყვანო მანდ!

გ- ამოხვალ და მიიღებ კიდეც!

ზ- არ ჩამოდის და რა ვქნა!

ე - ა, ხომ დაგჭირდით ბებრები ახალგაზრდებს! რა უნდა ქნა, შვილო, და შემოჰკარი რამე ფეხებზე და ჩამოხტება ლამაზად, დამიჯერე!
თ- ცოდოა, ხალხო, ცოდო!

ე - მეზობელო, ცოდო ჩვენა ვართ, მაგას რა უჭირს, მიშველეთო და ვშველით.

თ- მიშველეთ კი არა, ყიყლიყოო!

 ე - ეს ერთი და იგივეა, ქალბატონო.

კ - სიკეთე ვის დაუნახავს, მაგან რომ დაინახოს! ყმაწვილო, ზაალი გქვიათ თქვენ, არა?

ზ- დიახ, ქალბატონო, ზალიკო.
კ - მერე ესეც ჩვენ უნდა გასწავლოთ? მიდი და ფეხებში ჩაავლე ხელი!

ზ- არ მიშვებს და რა ვქნა, ფეხბურთს მეთამაშება უბურთოდ!

თ- გიგა, ნუ მომჭერი თავი, ჩამოდი ახლავე!

ე - ჯოხი არა გაქვთ სახლში, ნოხს რითი ბერტყავთ? ეჰ, კაუჭი გქონოდათ, კარგი იყო, მაგრამ ...

გ- კაუჭი ციხეში მოიკითხეთ!

ე - ნახე, ცოდნია! ციხეში რომ მყოლოდი, ამდენხანს გაგაჩერებდი მანდ?!

კ - წავალ, ჩვენს ბარს მოვიტან.
თ- ბარი რად გინდათ, რად?

ზ- შენს ქმარს ვშველით, შენს ქმარს!

თ- ბარი ჩვენც გვაქვს, მასე კი არაა საქმე. ეგერ ღობეზეა მიყუდებული.გიგაც ადამიანია, ბოლოს და ბოლოს! კეტი, ბარი, ნამეტანი ხომ არაა?!

ე - ქალბატონო, ბარი რომ ადამიანის მეგობარია, არ იცოდით?

ზ- აბა, ბარი ჩემი კოლეგა ყოფილა!

ე - ხოდა, თუ ნამდვილი მეგობარი ხარ, შემოჰკარი ფეხებში ბარი!

კ - აი, კომბლები მოვიტანე. ექვთიმეს უყვარს კომბლების თლა.

ე - ხოდა, ყველამ აიღეთ რაღაცა, კომბალი იქნება თუ ბარი. აბა, შეუტიოთ ერთად, კოლექტიურად. თქვენც, ქალბატონო, თქვენც, თქვენს ქმარს შველით, სხვას ხომ არა!

კ - აჰა, გამომართვი კომბალი!

თ -ო, არა, არა! ..

კ - რას ჰქვია არა? აბა, ჩვენ დაქირავებულები კი არა ვართ! გამომართვი-მეთქი!

თ- / ართმევს კომბალს / - ცოდოა ...

გ-თამუნა, შენც?!

თ- ხო, მეც! მეც! ჩამოდი ახლავე! ნუ გამამწარე!
ე - აბა, ერთად! შემოჰკარით-მეთქი!

კ - ფეხებში, ფეხებში!

გ- ვაიმე დედა! არ დამარტყათ, არ გაგიჟდეთ!

ზ- ჭკუას ისწავლი, ჭკუას! აბა, მოვიდა ბარი, გიგას მეგობარი!

ამ დროს სახანძრო მანქანის სირენა გააყრუებს იქაურობას

გ-  / ყვირის / - მიშველეთ! აქეთ! აქეთ!

მანქანის პროჟექტორი ეზოში შემოანათებს

გ- მიქელგაბრიელი მობრძანდა! გადავრჩი!

თ- ეს სახანძრო მანქანაა, რა გიხარია, ბიჭო?

კ - სად ხედავთ ხანძარს?

თ- ეგენი, მგონი, ხანძარს არ უნდა ეძებდნენ ...

კ - აბა, რა უნდათ, რა?

თ- ხანძარს რა ძებნა უნდა, ხანძარი თვითონ ეძებს მეხანძრეს.

ე - ახლავე გავარკვევ ყველაფერს.

თ- გაგიგიათ სადმე, მეხანძრე ხანძრის ჩასაქრობად ჩქარობდეს? ცეცხლს ასე არ ეძებენ, ცეცხლმა დამალობანას თამაში არ იცის.
კ -  / სიცილით / - ჩვენს ყიყლიყოს ხომ არ ეძებენ, შემთხვევით?

თ- / ფიქრიანად / - შეიძლება ...

გ- გაგიჟდი! მე რატომ უნდა მეძებონ მეხანძრეებმა?

თ- შეიძლება-მეთქი ... შენ ნაწილობრივ იმათაც ეკუთვნი, ჩემოგიგა.

გ- რაო, რა თქვი, რაღაც ვერ გავიგე, ხომ იცი!

თ- ბოლოს და ბოლოს იმათი მკვდარიცა ხარ.

გ- რას ჰქვია, მკვდარი ვარ, რას ამბობ?

თ- დავუშვათ, ცოცხალი, რა მნიშვნელობა აქვს?

გ- როგორ, მკვდარი და ცოცხალი სულერთია? არ შემშალოთ!

 თ- მოკლედ, მალე გაირკვევა ყველაფერი.

გ- არ დაიჯეროთ, ჩემი გულისთვის ასეთი ამბავი ამტყდარიყო

თ- რატომ, მეხანძრეებიც ადამიანები არიან, მაგათაც აქვთ გული. ადამიანებისა უნდა გჯეროდეს,გიგა!

კ - თუ ჩვენს ყიყლიყოს ეძებენ, რაღას ვუცდით, ჩავაბაროთ პატრონს!
გ- დამშვიდდით, ქალბატონო, ჩემი პატრონი მე ვარ!

კ -ეს, მართლა, უპატრონო ყოფილა!

ე - აშვებული რომ არის, ნამდვილად ეტყობა.

ზ- მოაშორეთ ეს პროჟექტორი, დავბრმავდი კაცი!

შემოდის სახანძრო რაზმის უფროსი

ა - ღამე მშვიდობისა, ბატონებო! მე ავთანდილ იმნაძე გახლავართ, რაზმის უფროსი.

გ- მობრძანდით! მობრძანდით! სადა ხართ აქამდე?

ა - რა ბრძანეთ, ბატონო?

გ- სულზე მომისწარით!

ა - არ მესმის?

გ- სწორედ მოხვედით-მეთქი!

ა - მადლობა ღმერთს!

ზ- ჩააქრობინე, თუ ძმა ხარ, ეს პროჟექტორი.

ავთო ხელით ანიშნებთ მანქანაში მსხდომთ. პროჟექტორი ქრება

ა - ეტყობა, წვეულება გაქვთ, ასე გვიან რომ გღვიძავთ!

თ- დიახ, აი, ამ პატარა ბიჭუნას დაბადების დღეა, აგერ მაგიდაზე რომ შემხტარა. ლექსს ამბობს. აბა, თქვი, გიგუნა: ”ყაყაჩოსა სიწითლითა”- აბა, დაანახვე ბიძიას, ხომ ამბობდი, მეხანძრე უნდა გამოვიდეო?!

ა - აჰ, არ ჰქნა ეგ, ბიძია! ამოიგდე თავიდან. გაძაღლებული მაქვს ცხოვრება. აგერ ორმოცდაათი წლისა ვხდები და ერთი ძროხის მეტი ვერაფერი ვიყიდე ოჯახში. გაბითურება და გამასხარავება კიდევ ცალკე. რამდენი გვირეკავს ტყუილად, გასართობად, არიქა ვიწვითო! გავარდნილვართ და დავრჩენილვართ ხახამშრალი.
თ- არა, ჩვენ არ დაგვირეკავს!

ა - არა, ქალბატონო, როგორ დაგვირეკავდით, ჩვენი ტელეფონი ერთი თვეა არ მუშაობს.

თ- ისე, გირჩევნიათ, ხანძარი დაგხვდეთ, ხომ?

ა - რასაკვირველია! ჩვენი საქმე ეს არის. მეხანძრე უნდა გამოვიდეო! რას არ გაიგებს კაცი! თოკი რად გინდა, ყელზე რომ შეგიბავს, ჩამოხრჩობანობას თამაშობ?

თ - დიახ, უყვარს ეგ თამაში. ჩამოეკიდება და ჩამოვხსნით, ჩამოეკიდება და ჩამოვხსნით.

ა - ხოდა, მაგასაც დაანებე თავი, ბიჭუნავ, არც მაგაში ყრია რამე.

თ-გიგა, ჩემი ბიჭი,, ხომ გესმის, რას გეუბნება ბიძია? ხომ დაუჯერებ? რა უნდა მიპასუხო?

გ- დიახ.

თ- ყოჩაღ!

ა - გაიზარდე დიდი ბიჭი!

თ- რა უნდა უთხრა, რა უნდა უთხრა, ხომ გასწავლე!

გ- მადლობთ, დიდი მადლობა.

ა - ეჰ, ყველა ბავშვი ასეთი წესიერი რომ იყოს! .. ძროხას რამდენჯერაც თოკი შევაბი, იმდენჯერ მოხსნეს და გაყიდეს აქაურმა ბაცნებმა. ეჰ, კარგია კარგ ხალხთან საუბარი, ვიხუმრეთ, გავიცინეთ კიდეც, მაგრამ სასაცილოდ მცალია ახლა ვითომ მე? აბა, სად არის ის სამგლე, ისა?

გ- აგერ ვარ, ბატონო!

ა - თამაში გვეყოფა-მეთქი, ხომ ვთქვი! ისედაც ამდენხანს მოგაცდინეთ. დაიცა, დაიცა / ახლოს მიდის / მაჩვენე ეგ თოკი!  ეს ხომ ჩემი ძროხისაა!  რა უნდა აქ ჩემი ძროხის თოკს?
გ- გავგიჟდი, თოკი იცნო, ხალხნო,თოკი!
თ-გიგა, დედიკო,, აღიარე ყველაფერი. დამიჯერე, აჯობებს.
გ- რა უნდა ვაღიარო, გესმის, რას ამბობ?

თოკს იხსნის და აწვდის ავთოს

თ- გულწრფელი აღიარება განაჩენს ამსუბუქებს, ხომ მართალია, ბატონო ავთო?

გ- რა ვაღიარო, ადამიანო, რა?

თ- ამ სიგრძე ენა ჰქონდა ა-ო, რომ იძახდი, მოუყევი ბატონ ავთოსაც, როგორ დაგადგა ძროხა თავზე. მე, პირადად დიდი მადლობელი ვარ თქვენი, ბატონო ავთანდილ, ასეთი პატივი რომ გიციათ ჩემი მეუღლისთვის. 

ა - არ მესმის, ქალბატონო, რას მეუბნებით, რა პატივი გვიცია, ვერ გავიგე.

თ- უთხარი, გიგა, უთხარი,, როგორ დაგასაფლავეს?

ა - დავასაფლავეთ? ჩვეენ?

თ- ყველაფერი უთხარი, ნუ დაუმალავ. ოღონდ, მე ნუ გამრევ მაგ საქმეში. მე ჩემთვის მეძინა ტკბილად. კიდევ კარგი მოწმე მყავს, შენი ძმაკაცი.

გ- მოღალატევ!

თ- მე ვარ მოღალატე? შე მართლა უსვინდისო. მაგ თოკივით მოიპარე ჩემი სიყმაწვილე, უმანკოება, ჩემი სიყვარული ეზო-ეზო გაანიავე, ჩემს უღელს ძროხის თოკი ამჯობინე, ცოლ-ქმრული სარეცელი ფუნაში გაცვალე!
ზ- შენს ქელეხში ხომ არ დაკლეს, ბიჭო, ის ძროხა?

ა - სადაა ძროხა, ძროხა სად არის-მეთქი, მოქალაქევ?! / ამათ / - უკაცრავად, ბატონებო, ავღელდი უცებ.

გ- კი, ბატონო, მე რა მაქვს დასამალი, ყველაფერს გეტყვით. ამ სიგრძე ენა ჰქონდა ა!
 ა - ვის?

გ- ვის და ძროხას!

ა - / შეეჭვებული / - ძაღლი იქნებოდა ...

გ- ძროხა იყო, ძროხა! ძაღლს და ძროხას კი ვარჩევ ჯერ-ჯერობით. რქიანი ძაღლი არ გამიგია მე!

ა - მარტო ძროხაა რქიანი?
გ- აუ, ახლა ამან დამიწყო იტალიური!

თ- ხოდა, წადი, ჩემო პატარავ,, წაყევი ბიძიას, მიეხმარე ძროხის პოვნაში. ხომ ხედავ, როგორი შეწუხებულია კაცი. აჩვენე ის ადგილი, ამხელა ენა რომ აგისვა სახეზე  ა!

გ- კი,თამუნა, მართალი ხარ. ყველანი მართლები ხართ, ზალიკოც კი..

ზ- რაო, მართალი ხარო? მიგონებს რაღაცას!

გ- მე ვარ მარტო მტყუანი და ამიტომაც დავისაჯე ასე, ამიტომაც მაბია თოკი ძროხასავით და ძროხაც მართალია ჩემთან!

ვიღაცას გასძახის სივრცეში

- ეი, ეი, უუუ! უუუ!

კ - გაგიჟდა?!

თ- როგორ გეკადრებათ, ქალბატონო?

კ - აბა, ვის ეძახის?

თ- დანამდვილებით ვერ გეტყვით, მგონი, აქაურ ანგელოზებს, ქალბატონო!

გ- / გასძახის სივრცეში / - ჩამკიდე ხელი, პატარა ამგელოზო, წამიყვანე სადმე, ოღონდ აქედან წამიყვანე, შორს, სულერთია, სადაც გინდა!
ა - მარტო ძროხა ხომ არ არის რქიანი-მეთქი, სხვა რა ვუთხარი, რა ეწყინა? ვერ გავიგე, რა ხდება!

გ- / ჩამოხტება მაგიდიდან / - მოკლედ, ბოდიში მინდა მოგიხადო, ჩემო ბატონო, ჩემო ახალო მეგობარო!

ა - ბოდიშს რატომ მიხდით, ბატონო?

გ- დამნაშავე ვარ და იმიტომ.

ა - კი მაგრამ ...

გ- არა მარტო შენთან, არამედ ღმერთის წინაშეც, აქ რომ აგუზგუზებული ცეცხლი არ დაგახვედრე, დიდი, მაგარი ხანძარი, რომ არ გადავწვი აქაურობა. კი იყო დასაწვავი, დამიჯერე. მაპატიეთ ყველამ, როგორმე. რაც შეეხება რქიან ძაღლს, ეგ ზოოლოგიური პრობლემა გზაში გავარკვიოთ / თამუნას ფეხს დაუბაკუნებს / - არ მითხრა, დარჩიო, თორემ ,მართლა, არ ვიცი, რას ვიზამ / ავთოს / - ძროხის მაგივრობას ვერ გაგიწევ, მაგრამ, რა ვიცი, თავს არ დავიშურებ, შეშას დავაპობ, წყალს მოგიზიდავ, ჭადრაკს გეთამაშები, გაზეთს წაგიკითხავ ხმამაღლა, კროსვორდს შეგივსებ, დამავალე, რაც გინდა!
ა - როგორ გეკადრებათ, ბატონო, მე უნდა მოგიხადოთ ბოდიში!

გ- ხოდა, დრო რომ მომივა, თქვენი ეზოს ბოლოში ჩამაწვინეთ ბალახში. ღმერთო, რა გრილი იყო! ანგელოზების გუნდმა მიმღეროს ...

თ- / ტირილით / - გიგა!

გ- / ყურადღებას არ აქცევს, ავთოს / - წამოდი-მეთქი, ვის ვეუბნები! მოხალისე მეხანძრედ ჩამწერე, ერთად ვეძებოთ ძროხა. ბოლოს და ბოლოს მთელი ქვეყანა მეწველ ძროხას არ დაეძებს? ეს არის და ეს, მეტი არაფერი. ბავშობაში მეხანძრეობაზე ვოცნებობდი და აი, ამისრულდა კიდეც. მწერალი მეგონა თავი, წარმოგიდგენია! რა იდიოტი ვარ, რა იდიოტი ვარ! წამოდი-მეთქი.
თ- ჩემო ავთანდილ, მოიხედეთ აქეთ! რადგან გეუბნება, წამიყვანეო, თქვენც ხათრს ნუ გაუტეხთ. მე იმაზე ვწუხვარ, რომ პირველადა ხართ ჩემს ოჯახში და ასე უპატივცემულოდ გიშვებთ ასეთ იშვიათ სტუმრებს.

ა - რას ბრძანებთ, ქალბატონო, ახლა სტუმარი თქვენს მტერს!
თ- ასე რომ, ნახვამდის, ნახვანდის, გამოიარეთ ხოლმე!

გ- ნახვამდის კი არა, მშვიდობითქო, შე სულელო, მეხანძრეს ”ნახვამდისო” ვინ ეუბნება?

თ- შენ კი მშვიდობით, ჩემო გიგუნა. აბა, შენ იცი. არაფერს მიბარებ?

გ- ბ ე ე ე !

ავთო და გიგა მიდიან

მანქანაც მიდის

თ- როგორი სიპათიური კაცი იყო. კარგია, როცა უფროსობა გეტყობა, სულერთია რისი უფროსი ხარ.

კ - აბა, ჩვენც წავალთ ახლა! ყველაფერი გაირკვა!

ე - წამო, დედიკო, აღარაფერია აქ საყურებელი.

თ- დიდი მადლობა, შეგაწუხეთ ძალიან!

ე - ერთ მწკრივად მოეწყვეთ. მარჯვნისაკენ! ნაბიჯით იარ! 

მიდიან

თ- / მთქნარებით / - რა ვქნათ ახლა / ხელის ზურგს პირზე აიფარებს / - უკაცრავად.
ზ- რა ვიცი.

თ- არავინ არაფერი არ იცის.

ზ- ძნელია, ძილი რომ გაგიტყდება.

თ- მეხანძრეებს ნახვამდის ვინ ეუბნებაო!

ზ- კარგი, გეყოფა. მაგას არაფერი უჭირს, შენს თავს მიხედე.

თ- მგონი, სამუდამოდ გამიტყდა ძილი. არადა, რა ღამეა! რა ჰაერია! შეხედე, ზალიკო, რა ვარსკვლავებია!

ზ- ნანახი მაქვს!

თ -რა თქვი? ღმერთო ჩემო. ცა ყოველღამე ახალია! 

ზ- აუ, დამიწყო ამანაც პოეტობა! ერთი ხომ ნახე, სად წაიყვანეს!

თ- / ფიქრიანად / - ეზოს ბოლოსო, გრილ ბალახშიო ...

ზ- რა გატირებს, გოგო, გააფრინეთ ორივემ?

თ- ვინ მოგახსენა, რომ ვტირი? კარტი ხომ არ გვეთამაშა?

ზ- რაო? ვერ გავიგე? კარტიო?

თ- აგერ, ხალათის ჯიბეში მიდევს. მოდი,აქ დავსხდეთ. გიგას ჩადგმულია ეს მაგიდა. ჩემი საცოდავი  ქმრის.
ზ- გეყოფა, ქალო, ნუ ამოიჭამ დარდით თავს, ასე როგორ შეიძლება!

მაგიდასთან სხდებიან

თ- დაარიგე.

თამაშობენ

თ- მჯიღს ჩაირტყავს მკერდში / - ოოო, თეთქვამენ, იცოცხლე, გემოზე!

ზ- / კარტს ჩასცქერის / - ვის?

თ- გაჭრილია!

თამაშობენ

· როგორ მოხდა, დღეს შუქი რომ არ ჩააქრეს?
თ- ბარემ ესეც მიიღე! არჩევნები?

ზ- ახლა მე მოვდივარ, ხომ? / წაიმღერებს / - არჩევნები ... არჩევნები ... /ჩვეულებრივად / ეჰ, წავიდოდი აწი მეც შინ.
თ- / კარტში იხედება. ცალყბად / - დარჩენილიყავი ... რა ვიცი ... გათენდება საცაა...

ზ- მაგრამ მეშინია და რა ვქნა!

თ- / ფიქრობს, რა კარტი ჩამოვიდეს. მაშინალურად იმეორებს / - გეშინია, გეშინია... / უცებ, დაინტერესებული / - გეშინია? რისი გეშინია?

ზ- რა ვიცი ... მეც ძროხის საძებნელად თუ გამიშვეს...

თ- ო, რა ხარ,ზალოკო,რა ხარ! ძროხის საძებნელადო!

იცინიან

- / სერიოზულად /- ტყუილად გეშინია. სოფო ფრთხილი გოგოა. თადარიგს დაიჭერდა. უხერხულ მდგომარეობაში არ ჩაგაგდებს. ქმრის პატივისცემა იცის. კარგი ცოლი გყავს, კარგი... შენ რა გითხრა, ძროხის საძებნელადო! / შეცვლილი ხმით, მკაცრად / - ჩამოდი, რაღას უცდი!

ზ- ა, ბატონო, ჯერ ეს იყოს.

თ- კოზირს ჩამოდიხარ?

ზ- ეგ მე ვიცი.

ისმის მამლის ყივილი

ზ- გესმის?

თ- რა?

ზ- ყიყლიყოო!

თ- არა, ეგ ნამდვილი მამალია!...
თამაშობენ

მამლების ყივილი თანდათან მატულობს.

                    დ ა ს ა ს რ უ ლ ი 

